
Zlatara u samom centru Sarajeva našla se na meti oružane pljačke
koju su izvela dvojica maskiranih muškaraca. Iako su u pljački odnijeli
značajnu količinu novca i zlata, prava drama odvijala se unutar radnje,
gdje je kćerka vlasnika Alzira Kurbegovića, koja je u tom trenutku
radila, bila suočena s prijetnjom pištoljem.

Za “Dnevni avaz” je ispričala detalje tog traumatičnog iskustva.

Nije vidjela fantomku

- Sjedila sam i gledala nešto na računaru. Naša vrata se otvaraju
pritiskom na dugme, a kada sam vidjela osobu ispred, nisam mogla
prepoznati ko je. Vidjela sam samo rame u sivoj dukserici. Nisam
znala da nosi fantomku. Kao i svaki put, pritisnula sam dugme i vrata
su se otvorila. Prvi je odmah ušao, a tek tada sam shvatila da nosi
masku. To se jasno vidi i na snimku - započela je Kurbegović koja nije
željela govoriti svoje ime.

Kurbegović je kazala da drugog muškaraca nije stigla ni primijetiti.

- Prvi me je odmah pribio uz pult i počeo vikati: "Vadi, vadi sve!" Rekla
sam im: "Uzmite sve, nemam šta da vadim." Tada je izvadio pištolj i
prislonio mi ga na grudni koš, ponavljajući: "Vadi sve!" Otvorila sam
sef i predala im veliku sumu novca - dodaje Kurbegović.

Tražili su i ključeve od izloga

- Dala sam im ključ, a jedan od njih je već otvorio jedan izlog. Tražio je
da otvorim i posljednji, najbliži vratima. Rekla sam mu da razbije sve i
da slobodno uzme sve što mu treba - rekla je Kurbegović.

Čekaj minut, pa zovi policiju

Prije nego što su napustili radnju, lopovi su joj rekli da ostane mirna.

- Rekli su mi: "Izaći ćemo sada, ti čekaj minut ili dva pa zovi policiju."
Izašli su kroz otvorena vrata, dok su ljudi ispred radnje sve to gledali.

Nakon što su lopovi pobjegli, odmah je pozvala oca.

- Otac je stigao brzo, a ispred radnje je već bilo mnogo ljudi. Lopovi su
sve vrijeme pljačkali s otvorenim vratima, a prolaznici su stajali i
gledali. Policija je stigla tek nakon nekoliko minuta, a hitna pomoć još
kasnije - dodala je Kurbegović.

